
        
            
                
            
        

    
	Д. Содномдорж

	 

	ҮЛЭМЖИЙН АЧТАН

	 

	“ГЭГЭЭРЛИЙН ЯАМНЫ ХЭВЛЭЛ” Улаанбаатар хотноо 1959 онд эрхлэн хэвлүүлснийг

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ҮЛЭМЖИЙН АЧТАН

	Хорвоо дэлхийд

	Ачтай юмыг

	Хотол олонд

	Тустай зүйлийг

	Хуруу дараад

	Тоолох юм бол

	Хуудас эзлүүлээд

	Тоочих юм бол

	Зургаан жилд ч

	Багтахгүй байх

	Зуун ботид ч

	Шингэхгүй байх

	Тэр болгоныг

	Дурдаад бичих

	Тэнхээ ч надад

	Дутаад байна.

	Харин би

	Өөрийнхөө боддогоор

	Хамгийн ачтай гэж

	Санаж явдаг

	Цахилгаан гүйдлийн

	Ачийн тухайд

	Цаг хайрлалгүй

	Оролдон сууж

	Зураач нөхөртэйгөө

	Хамтран байж

	Зураг дүрсийг нь

	Хавсарган хийж

	Эвлүүлэн бичсэн

	Энэхэн шүлгээ

	Хэвлүүлэн та нарт

	Эмхлүүлж барья!

	
I

	Цахилгаан гүйдэл

	Цаг ямагт

	Ажил хөдөлмөрт

	Амьдрал хөгжилд

	Бушуу түргэн

	Гүйн очиж

	Булт олныг

	Гүн баярлуулдаг.

	Ажилчин хүний

	Суурь машиныг

	Аварга тракторын

	Судас зүрхийг

	Уурхайчин хүний

	Ган өрмийг

	Усан хоолойн

	Гагнуурыг хүртэл

	Цөхрөлтгүй бүгдийг

	Ажиллуулж өгдөг

	Цөмийг тэр

	Амьдруулж байдаг

	Цахилгаан гүйдлийн

	Өгөөмөр ач нь

	Цаглашгүй их

	Өндөр юм шүү.

	Наад захын

	Хэдхэн баримтаас

	Найз та нартаа

	Хэлэхийг хүсэж

	Ойр зуурын

	Мэддэг зүйлээсээ

	Олныг нуршилгүй

	Цөөхнийг яривал!

	 

	
II

	 

	Чиний суудаг

	Саруул тасалгаанд

	Чийдэнгийн гэрэл

	Цацран тусдаг.

	Түүний гэрэлд

	Аав, ээж чинь

	Түвэг бэрхгүй

	Ажлаа хийдэг.

	Ач тустай

	Цахилгаан гүйдлийг

	Амьдралд анх

	Нэвтрээгүй байхад

	Өөхөн дэнгийн

	Өчүүхэн гэрэл

	Өрхийн дотор

	Сүүмэлзэн асавч

	Барьсан тавьснаа

	Авахад бэрх

	Багцаа алдвал

	Олоход бэрх

	Орж ирсэн

	Гаднын хүнийг ч

	Ойртож харахгүй бол

	Таньдаггүй байлаа.

	 

	
III

	 

	Ганц ч мод

	Дотор нь хийдэггүй

	Гал чүдэнз ч

	Огт хэрэглэдэггүй

	Цахилгаан зуух дээр

	Та бүхний

	Цай, хоол

	Буцалж л байдаг.

	Ач тустай

	Цахилгаан гүйдлийг

	Амьдралд анх

	Нэвтрээгүй байхад

	Ууланд гарч

	Мод авчирч

	Араг үүрээд

	Аргал түүж

	Бороотой бол

	Гал алдаж

	Шуургатай бол

	Даардаг байлаа.

	 

	
IV

	 

	Хүүхэд чиний

	Сонсох дуртай

	Хүлээн авагчийг

	Цахилгаан л ажиллуулж

	Хөгжилтэй дууг нь

	Дуулуулж өгдөг

	Хөгжим аяыг нь

	Дуугаргаж өгдөг.

	Ач тустай

	Цахилгаан гүйдлийг

	Амьдралд нэвтэрч

	Амжаагүй байхад

	Хорвоогийн сониныг

	Сонсох байтугай

	Хотынхоо цаана

	Юу дуугарч байгааг

	Таньж мэдэхэд

	Хэцүү байлаа.

	Таг чимээгүй

	Бөглүү байлаа.

	 

	
V

	 

	Угаагч савны

	Тагийг нээгээд

	Усыг нь хийж

	Саванг нь холиод

	Чиний хувцсыг

	Ариутган угаахаар

	Чийдэнгийн залгуурт

	Аваачаад холбоход

	Хэдхэн мөч

	Өнгөрөх хугацаанд

	Хэзээний шинэ

	Өнгөтэй болгодог.

	Маш ачтай

	Цахилгаан гүйдэл

	Манай амьдралд

	Нэвтрээгүй байхад

	Саванд усаа

	Халааж байгаад

	Савангаар үрж

	Нухалж базлаад

	Ганцхан цамц

	Угаахын төлөө

	Гараа бараг

	Цэврүүтүүлдэг байв.

	 

	
VI

	 

	Угаасан хувцсыг чинь

	Эврээж байгаад

	Урт ширээн дээр

	Дэлгэж тавиад

	Цахилгаан гүйдлийн

	Холбох залгуурт

	Цагаан индүүгээ

	Халааж байгаад

	Тоймгүй үрчийсэн

	Хувцсыг индүүдэхэд

	Толийтол сайхан

	Болгоод өгдөг.

	Хүчтэй ачтай

	Цахилгаан гүйдлийг

	Хүний амьдралд

	Нэвтрээгүй байхад

	Зууван гурвалжин

	Илүүрээ аваад

	Зууханд ноцсон

	Галд хийгээд

	Бараг улайсгаад

	Илүүрддэг байлаа.

	 

	
VII

	 

	Байсхийгээд л тэр

	Хөрчихдөг байлаа.

	Байр сууцад чинь

	Тоос буухад

	Бариултай багажаа

	Ээж чинь аваад

	Цахилгаан гүйдлийн

	Холбох залгуурт

	Цааш нь түлхээд

	Залгаж орхиход

	Хоромхон зуур

	Бүх тоосыг

	Ховх сороод

	Цэвэрлээд өгдөөг.

	Хэмжээгүй ачтай

	Цахилгаан гүйдлийг

	Хэрэгцээнд арайхан

	Нэвтрээгүй байхад

	Өвсөн шүүрээр

	Цэвэрлэн шүүрдэж

	Өлөн тоосыг

	Өөд нь босгож

	Хамар амаараа

	Оруулан байж

	Ханиалган найтааж

	Байлаа шүү дээ.

	 

	
VIII

	 

	Заалгасан хичээлээ

	Давтан уншихаар

	Заасан багшийнхаа

	Даалгаврыг хийхээр

	Мөөг хэлбэртэй

	Ширээнийхээ чийдэнг

	Мөн л нөгөөх

	Залгуурт холбоход

	Хичээл давтахад

	Хэчнээн тустай

	Сайхан гэрлээ

	Цацран тусгадааг.

	Үлэмжийн ачтай

	Цахилгаан гүйдлийг 

	Үнэхээр амьдралд 

	Нэвтрээгүй байхад

	Улайж цогшсон

	Хүжийн гэрэл

	Унших давтахад

	Хүрэлцээгүй байлаа.

	Бусдыг нь цааш нь

	Бичээд л байвал

	Будаг хайрлалгүй

	Зураад л суувал

	Зургаан жилд ч

	Багтахгүй байх.

	Зуун ботид ч

	Шингэхгүй байх.

	Ер нь тэгээд

	Цахилгаан оролцоогүй

	Ерөнхийлж хэлэхэд

	Түүгээр хийгээгүй

	Ямар нэгэн

	Бүтсэн юмыг

	Ярья гэвэл

	Ховорхон байна.

	Татлалгүй бичдэг

	Үзгийг чинь

	Тав тавиулдаг

	Дэвтрийг чинь

	Тахиргүй татдаг

	Шугамыг чинь

	Ташаандаа зүүдэг

	Цүнхий чинь

	Бүгдийг цахилгаан

	Хийлцэж өгсөн

	Бүтээлч хүн

	Түүнийг захирдаг 

	Арвин огторгуйд

	Зурвас татан

	Аянгын сүрээр

	Гялалзаж байсан

	Лууны сүүл гэж

	Бишрэгдэж байсан

	Лусын хорлолтой гэж

	Яригдаж байсан

	Хамгийн ачтай

	Цахилгаан гүйдэлд

	Хамгийн түрүүнд

	Хүн халдаж

	Бүтээлчээр түүнийг

	Захирч чадсанаар

	Бүрэн эрхээр

	Зарцаа болгосноор

	Ажил хөдөлмөрт

	Нөхрөө болгож

	Амьдрал хөгжилд

	Ханиа байлгаж

	Түүний хурдан

	Гүйдэл адилаар

	Төрөлх орноо

	Хөгжүүлж байна.

	 

	* * *

	 

	Цахилгаан гүйдэл

	Цаг ямагт

	Ажил хөдөлмөрт

	Амьдрал хөгжилд

	Бушуу түргэн

	Гүйн очиж

	Булт олныг

	Гүн баярлуулдааг.

	 

	1958 он

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1959 оны хэвлэлийн Хэвлэн нийтлэлийн мэдээлэл:

	 

	ГЭГЭЭРЛИЙН ЯАМНЫ ХЭВЛЭЛ

	 

	Д. Содномдорж

	 

	ҮЛЭМЖИЙН АЧТАН

	 

	Редактор Ц. Гайтав

	Зургийг Ж. Дашдондог

	 

	Техн. ред Т. Тогтох

	Хянагч Б. Самдан

	 

	Хэвлэлтэд 1959 оны 4 дүгээр сарын 10-ны өдөр 5000 ширхэг хэвлэв.

	 

	Б-4568 цаасны хэмжээ 70X108 1/32

	Хэв. хуудас 1 Зах №15

	 

	Сүхбаатарын нэрэмжит Хэвлэх үйлдвэр 

	Улаанбаатар Чойбалсангийн гудамж— 2

